
АДУКАЦЫЙНЫЯ СУВЯЗІ БЕЛАРУСКАЙ  
І ЎКРАІНСКАЙ ДЫЯСПАРЫ Ў ЧЭХАСЛАВАКІІ (1918–1939) 

Дадзены артыкул прысвечаны адукацыйным, культурным і палітычным сувязям паміж бела-
рускай і ўкраінскай дыяспарай у Чэхаславакіі з 1918 па 1939 г. Для польскага ўрада пытанне эміг-
рацыі з’яўлялася важным аспектам грамадскага і палітычнага жыцця краіны. Працэс эміграцыі  
беларусаў і ўкраінцаў з тэрыторыі Заходняй Беларусі і Заходняй Украіны ў Чэхаславакію ў міжва-
енны перыяд даследаваны пры выкарыстанні разнастайных гістарычных крыніц. Аўтарам разгле- 
джаны новыя даследаванні беларускіх гісторыкаў і малавядомыя ў Беларусі публікацыі і матэрыя-
лы замежных вучоных. У артыкуле прадстаўлены аналіз ролі і месца ўкраінскіх універсітэтаў, 
акадэмій, інстытутаў і вышэйшых школ для беларускай супольнасці за мяжой. 

This article is about the educational, cultural and political ties between Ukrainian and Belarusian 
diaspora in Czechoslovakia from 1918 till 1939. Emigration was a very important problem of social and 
political life in that period for the Polish authority. The emigration of Belarusians and Ukrainians from 
Western Belarus and Western Ukraine to Czechoslovakia between the World Wars is studied on the great 
number of sources. The author uses new researchers of Belarusian scientists and the little-know in Belarus 
materials and publications of foreign researches. The article is also given the analysis of the place and the 
role of Ukrainian universities, academies, institutes and higher schools for the Belarusian society abroad.  

Уводзіны. Пры вывучэнні тэмы беларуска-
ўкраінскіх культурных сувязей за мяжой вялі-
кае значэнне неабходна надаваць адукацыйным 
кантактам. На сучасны момант тэматыка дзей-
насці беларускага студэнцтва ў Чэхаславакіі 
даследавана слаба, аднак гэты аспект жыцця 
дыяспары міжваеннага часу з’яўляецца адным з 
асноўных і найбольш значных. Шматлікія ма-
ладыя беларусы атрымлівалі адукацыю ва ўкра-
інскіх вышэйшых навучальных установах Чэ-
хаславакіі, прымалі ўдзел у агульных з украін-
цамі мерапыемствах і вечарынах. 

Асноўная частка. Украінскія інстытуты, 
акадэміі і ўніверсітэты, навуковыя гурткі на За-
хадзе мелі шырокія магчымасці, дзейнічалі дас-
таткова працяглы час, наладжвалі кантакты з 
буйнейшымі адукацыйнымі цэнтрамі ў свеце. У 
міжваеннай Чэхаславакіі беларускіх вышэйшых 
навучальных устаноў не было, хаця сярод прад-
стаўнікоў палітычнай эміграцыі ўзнікала ідэя 
арганізацыі ўніверсітэта. Па прычыне адсутнас-
ці беларускіх школ і інстытутаў у еўрапейскіх 
краінах дастаткова часта беларусы працягвалі 
сваю адукацыю ва ўкраінскіх навучальных ус-
тановах эмігрантаў, асабліва гэта тэндэнцыя 
была характэрна паміж сусветнымі войнамі. 

Найбольшая колькасць беларускай моладзі 
з 1918 па 1939 г. вучылася ў Чэхаславакіі і Гер-
маніі. Сярод самых вядомых украінскіх навучаль-
ных устаноў, дзе атрымлівалі адукацыю бела-
русы, можна назваць: Украінскі вольны ўнівер-
сітэт (Германія), Украінскі тэхніка-гаспадарчы 
інстытут (Германія), Украінскі вышэйшы 
педагагічны інстытут імя М. Драгаманава (Чэ-
хаславакія), Украінскую гаспадарчую акадэмію 
(Чэхаславакія), Украінскі сацыялагічны інсты-
тут (Чэхаславакія). 

Палітычная сітуацыя ў Чэхаславакіі для бе-
ларускай эміграцыі значна адрознівалася ад ін-
шых краін свету ў міжваенны час. Менавіта там 
з 1921 г. праходзіла «руская акцыя». Урад пер-
шага прэзідэнта Чэхаславацкай Рэспублікі То-
маша Г. Масарыка аказваў сур’ёзную падтрым-
ку эмігрантам з былой Расійскай імперыі, ства-
раючы спецыяльныя адукацыйныя праграмы 
для студэнтаў, у тым ліку для ўкраінскай і бела-
рускай моладзі.  

Існуе меркаванне, што «руская акцыя» знач-
на павялічвала міжнародны аўтарытэт Чэхасла-
вакіі ў вачах Еўропы. Падтрымка эміграцыі з 
былой Расійскай імперыі чэхаславацкім ўрадам 
прымусіла вядучыя краіны свету перагледзець 
сваю палітыку ў дачыненні эміграцыі.  

Сам прэзідэнт быў добра знаёмы з украін- 
скім пытаннем. Ён прытрымліваўся антыбаль-
шавіцкіх пазіцый, таму ў першую чаргу дэман- 
стратыўна падтрымліваў былых вайскоўцаў бе-
лых армій і прадстаўнікоў буржуазных палітыч-
ных партый. Чэхаславацкі ўрад Масарыка нама-
гаўся рэгуляваць наплыў эмігрантаў, каб у Празе 
канцэнтраваліся найбольш актыўныя і знакамі-
тыя палітычныя дзеячы. Для моладзі дыяспар 
ствараліся спецыяльныя адукацыйныя студэнцкія 
праграмы, у тым ліку для беларусаў і ўкраінцаў.   

Спрыяла павелічэнню колькасці палітычнай 
эміграцыі ў Чэхаславацкую Рэспубліку тое, што 
большасць прадстаўнікоў былой Расійскай імпе-
рыі, у тым ліку і вялікая колькасць украінцаў, а 
таксама некаторыя беларусы, атрымлівалі гэтак 
званы пашпарт Нансена. Дадзены дакумент 
юрыдычна прыдаваў эмігрантам статус бездзяр-
жаўных і рабіў іх роўнымі з грамадзянамі краіны 
прыбыцця. Менавіта значная дапамога кіраўніц-
тва Чэхаславакіі спрыяла заснаванню там вялі-

кай колькасці ўкраінскіх, беларускіх і расійскіх 
устаноў, арганізацый, таварыстваў і гурткоў.  

У 20–30-я гг. ХХ ст. у Чэхаславацкай Рэс-
публіцы сканцэнтраваліся найлепшыя інтэлек-
туальныя сілы ўкраінскай эміграцыі, прадстаў-
нікі інтэлегенцыі і сярод іх – сотні вядомых 
дзеячаў украінскай навукі і культуры, актыўная 
і плённая творчая праца якіх ператварыла між-
ваенную Чэхаславакію ў найбуйнешы асяродак 
украінскай эміграцыі ў Еўропе [1, с. 65]. Гэта 
акалічнасць тлумачыць адкрыццё там шматлі-
кіх украінскіх вышэйшых школ, інстытутаў і 
ўніверсітэтаў. Моцная і кансалідаваная дыяспа-
ра ўкраінцаў у Чэхаславакіі сістэматычна збіра-
ла ахвяраванні для працы навучальных устаноў, 
што дазваляла ім у сваёй дзейнасці не залежыць 
цалкам ад датацый урада.  

Паміж сусветнымі войнамі Чэхаславакія 
стала краінай, дзе можна было не толькі зара-
біць грошы, але і атрымаць вышэйшую адука-
цыю. Аднак колькасць беларускіх студэнтаў не 
была прынцыпова значнай для ўсёй эміграцыі, 
таму немагчыма весці гутарку як пра тэндэн-
цыю для ўсёй моладзі на Захадзе вучыцца ў 
Празе. Дзейнасць і гісторыю беларускага сту-
дэнцтва ў Чэхаславакіі неабходна грунтоўна 
вывучаць асобнай тэмай.  

Згодна з інфармацыяй, якая была апублікава-
на на старонках «Віленскага Кур’ера», коль-
касць беларусаў на вучобе толькі ў пражскім 
Карлавым універсітэце ў 1920/1921 навучаль-
ным годзе складала два чалавекі, у 1921/1922 – 
10 чалавек, у 1922/1923 – 50, у 1923/1924  – 90, у 
1924/1925 – 110 і ў 1925/1926 – 100 человек [2,  
с. 113]. Безумоўна, статыстыка можа быць ня-
поўнай, бо студэнты з памежных беларуска-
ўкраінскіх тэрыторый не заўсёды адзначалі, што 
з’яўляюцца беларусамі, іх маглі аўтаматычна ад-
носіць да ўкраінцаў ці палякаў. Акрамя таго, 
дадзеныя лічбы прадстаўлены па буйнейшаму ў 
Чэхаславакіі Карлаваму ўніверсітэту, вучыліся 
беларусы таксама і ў іншых вышэйшых навучаль-
ных установах. Сотні беларускіх студэнтаў часта 
арыентаваліся на дзейнасць больш шматлікіх 
дыяспар, асабліва актыўна яны супрацоўнічалі з 
украінскім студэнцтвам, прымалі ўдзел у іх ме-
рапрыемствах, публікавалі свае матэрыялы і 
артыкулы на старонках украінскай прэсы. 

Самай вядомай навучальнай установай ук-
раінцаў у Чэхаславакіі можна лічыць Украінскі 
вольны ўніверсітэт (УВУ). Універсітэт быў ад-
чынены ў 1920 г. у Вене, але ўжо з 1921 г. цэнт-
рам украінскай эміграцыі становіцца Чэхасла-
вакія, таму ўстанова пераязджае ў Прагу.  
У 20-я гг. ХХ ст. амаль кожны год ў Чэхаслава-
кію эмігравалі прыблізна 20–25 тыс. украінцаў, 
20 тыс. расіян, сотні беларусаў [3, с. 18]. Безу-
моўна, украінская эміграцыя ў Чэхаславацкай 

Рэспубліцы была значна больш колькаснай за 
беларускую. 

Украінскія вышэйшыя навучальныя ўстановы 
ў Чэхаславакіі фінансаваліся ўрадам краіны, яны 
былі пад апекай наступных міністэрстваў: замеж-
ных спраў, унутраных спраў, хлебаробства і на-
роднай асветы. Неабходна падкрэсліць, што пры 
падтрымцы Т. Масарыка ўкраінская вышэйшая 
школа ў Чэхаславакіі сфармавалася вельмі хутка.  

Большасць украінскіх выкладчыкаў аднача-
сова выкладалі ў Карлавым універсітэце, чэш- 
скай Вышэйшай прамысловай школе ці іншых 
навучальных установах Чэхаславакіі. Студэнты 
таксама мелі магчымасць вучыцца паралельна 
як у чэшскіх, так і ва ўкраінскіх вышэйшых 
школах. Рост колькасці ўкраінскіх студэнтаў 
садзейнічаў павелічэнню ўкраіназнаўчых дыс-
цыплін у Карлавым універсітэце ў Празе, дзе ў 
1920-я гг. украінскія курсы чыталі прафесары 
Ф. Пастэрнак, Я. Бідло, І. Паліўка, І. Гарбачэў- 
скі і г. д. [4, с. 12]. У Вышэйшай прамысловай 
школе ў Празе для ўкраінскіх студэнтаў асобна 
дзейнічала кафедра ўкраіназнаўства. 

Урачыстае адкрыццё Украінскага вольнага 
ўніверсітэта ў Празе адбылося 23 кастрычніка 
1921 г., дзе дадзеная вышэйшая навучальная 
ўстанова дзейнічала да 1945 г. Украінскі вольны 
ўніверсітэт складаўся з двух факультэтаў – філа-
софскага і прававога. У першым вылучаліся два 
аддзяленні: гістарычна-філалагічнае і прырода- 
знаўчае [5, с. 15]. Лекцыі ва ўніверсітэце чыта-
ліся на ўкраінскай мове, што дазваляла студэнтам-
беларусам добра іх разумець. 

Заняткі часта праводзіліся ва аўдыторыях 
Карлавага ўніверсітэта. Вялікая колькасць сту-
дэнтаў набывалі адукацыю адначасова і ў чэш- 
скім, і ва ўкраінскім універсітэце, таму ім было 
дастаткова зручна вучыцца ў адных і тых жа аў-
дыторыях. Першапачаткова лекцыі ва Украін- 
скім вольным універсітэце былі бясплатнымі, 
але з узнікненнем матэрыяльных цяжкасцей ужо 
ў 1930-я гг. заняткі чэшскі ўрад зрабіў платнымі. 
Для атрымання дыплома студэнту неабходна 
было паспяхова скончыць восем семестраў. 

Украінскі вольны ўніверсітэт рыхтаваў спе-
цыялістаў для ўкраінскіх і замежных вышэй-
шых навучальных школ, у тым ліку і для бела-
рускіх. Неабходна падкрэсліць, што сярод вы-
пуснікоў было нямала сусветна вядомых вучо-
ных, якія выкладалі ў Варшаўскім, Берлінскім, 
Мічыганскім універсітэтах і г. д.  

Асноўным кантынгентам універсітэта былі 
выхадцы з розных украінскіх рэгіёнаў, у пер-
шую чаргу – заходнеўкраінскіх. Было сярод 
студэнцтва нямала беларусаў, балгараў, грузі-
наў, расіянаў, немцаў, яўрэяў, палякаў, слава-
каў, чэхаў, харватаў, сербаў і г. д. Напрыклад, у 
першым семестры 1921/1922 навучальнага года 

ва ўніверсітэце набывалі адукацыю 702 студэн-
ты, сярод якіх 33 чалавекі паходзілі з Чэхасла-
вацкай Рэспублікі, 513 – Усходняй Галіччыны, 
118 – Прыдняпроўскай Украіны, 28 – Букавіны, 
7 – Кубані, 2 – Беларусі, 1 – Расіі [6, с. 64]. Бе-
зумоўна, 2 беларусы толькі ў першым семестры 
дзейнасці Украінскага вольнага ўніверсітэта – 
гэта нямала, са статыстычных даных бачна, 
што працэнт беларускіх студэнтаў толькі павя-
лічваўся. Магчыма, беларусаў было больш за 
прыведзеную статыстыку, проста не ўсе захаце-
лі сябе называць беларусамі ў анкеце. 

Беларускае студэнцтва існавала ва ўніверсі-
тэце на працягу ўсёй дзейнасці ўстановы. Ста-
тыстычныя даныя за летні семестр 1930/1931 на-
вучальнага года сведчаць, што слухачамі УВУ 
запісаліся 253 чалавекі, у тым ліку 165 украін-
цаў, 15 чэхаў, 13 расіянаў, 3 беларусы, 5 немцаў, 
4 румына, 1 славак, 30 яўрэяў, 8 венграў, 2 грузі-
ны, 1 паляк і 1 балгарын [7, с. 64] . Як бачна з 
прыведзеных лічбаў, колькасць беларусаў ва 
ўніверсітэце была прыблізна роўная колькасці 
студэнтаў такіх вялікіх і ўплывовых дыяспар у 
Чэхаславакіі, як расійская ці нямецкая.  

Адной з найбольш значных вышэйшых на-
вучальных устаноў у Чэхаславакіі была Украін- 
ская гаспадарчая акадэмія ў Падэбрадах і яе па- 
слядоўнік Украінскі тэхніка-гаспадарчы інстытут 
завочнага навучання. Украінская гаспадарчая 
акадэмія ў Чэхаславакіі з’явілася па ініцыятыве 
пражскага Украінскага Гаспадарчага Камітэта ў 
1922 г. Размяшчалася акадэмія недалёка ад Прагі – 
у горадзе Падэбрады. На той час гэта быў невялі-
кі курортны горад, ад якога можна было даехаць 
да сталіцы за 1–1,5 гадзіны чыгункай. У акадэміі 
дзейнічалі тры факультэты: 

1) аграрна-лясны (19 кафедр) – з аграным і 
лясным аддзяленнямі; 

2) эканамічна-каперытыўны (20 кафедр) – з 
эканамічным, каператыўным і статыстычным 
аддзяленнямі; 

3) інжынерны (20 кафедр) – з гідратэхнічным 
і хіміка-тэхналагічным аддзяленнямі [8, с. 138]. 

Беларускія студэнты атрымлівалі вышэй-
шую адукацыю на ўсіх факультэтах, больш уся-
го беларусаў вучыліся на эканамічна-капера-
тыўным факультэце. 

Сярод студэнтаў украінскай навучальнай 
установы на эміграцыі не толькі ўкраінцы па 
нацыянальнасці, вялікая колькасць беларусаў, 
ёсць расіяне, малдаване і нават 1 балгарын. Бе-
ларусаў ва Украінскай гаспадарчай акадэміі бы-
ло нямала, яны нават стварылі сваю арганіза-
цыю ў акадэміі пад назвай Беларуская грамада, 
якая працавала нароўне з такімі студэнцкімі та-
варыствамі і суполкамі, як гурток студэнтаў з 
Паўночна-заходніх земляў Украіны, Кубанскае 
зямляцтва і г. д. 

Неабходна падкрэсліць, што фінансавалася 
Украінская гаспадарчая акадэмія чэшскім ура-
дам па праграме «руская акцыя», грошы выдзя-
ляліся як для патрэб самой акадэміі, так і для 
стыпендый студэнтам. Для тых студэнтаў, якія 
не атрымлівалі ў акадэміі стыпендый, прад- 
стаўнікі ўкраінскага грамадства за мяжой збіралі 
матэрыльную дапамогу ў асяродку дыяспары. 

Студэнты-беларусы, якія скончылі дадзе-
ную навучальную ўстанову з дыпломам па спе-
цыяльнасцях: 

– інжынер-ляснічы – 1 чалавек;  
– хімік-тэхнолаг – 3 чалавекі; 
– інжынер-гідратэхнік – 2 чалавекі; 
– інжынер-эканаміст – 7 чалавек [9, с. 145–151]. 
Безумоўна, ёсць вялікая верагоднасць, што не-

каторая колькасць беларусаў у дадзены спіс не 
патрапіла. Не ўлічаныя тут тыя, хто быў па роз-
ных прычынах, у тым ліку і па прычыне непаспя-
ховасці, адлічаны з акадэміі, сярод адлічаных маг-
лі апынуцца і беларусы. Ёсць таксама верагод-
насць, што сябе беларусамі лічылі і тыя маладыя 
людзі, якія пражывалі на беларуска-ўкраінскім па-
межжы, але яны не адзначылі гэта ў дакументах. 

Ва Украінскай гаспадарчай акадэміі вучылі-
ся студэнты з розных рэгіёнаў тэрыторыі сучас-
най Рэспублікі Беларусь. У акадэміі ў міжваен-
ны час вучыліся беларускія эмігранты як з бе-
ларускіх земляў у складзе Польшчы, так і з Са-
вецкай дзяржавы.  Неабходна падкрэсліць, што 
сярод пералічаных асоб ва Украінскай гаспа-
дарчай акадэміі былі прадстаўнікі палітычнай 
эміграцыі, але большасць беларусаў можна ад-
несці да эканамічнай хвалі. Патлумачыць той 
факт можна тым, што ў акадэмію патрапілі ма-
ладыя і ініцыятыўныя людзі, якія хацелі атры-
маць вышэйшую адукацыю, павысіць сацыяль-
ны статус і ўладкаваць сваё жыццё ў іншай 
дзяржаве і чужым грамадстве. Спецыяльнасці, 
якія давала акадэмія, дазвалялі знайсці добрую 
работу за мяжой і мець стабільны заробак, 
асабліва для мужчын.  

Трэба падкрэсліць, што наогул жанчын сярод 
студэнтаў акадэміі было няшмат, таму і студэн-
так-беларусак там вучылася мала. Невялікая коль-
касць дзяўчат тлумачыцца пераважна мужчынскі-
мі спецыяльнасцямі дадзенай навучальнай ўста-
новы. Беларускія студэнткі вучыліся ў асноўным 
на эканамічна-каператыўным факультэце, дзе 
было больш за ўсё студэнтаў жаночага полу. 

На аснове акадэміі быў створаны Украінскі 
тэхніка-гаспадарчы інстытут (УТГІ), які таксама 
выпускаў студэнтаў-беларусаў. Інстытут меў 
тры факультэты: аграрна-лясны, эканоміка-капе-
ратыўны і хіміка-тэхналагічны. Асноўны прафе-
сарска-выкладчыцкі склад Украінскага тэхніка-
гаспадарчага інстытута з нязначнымі зменамі пе-
райшоў з Украінскай гаспадарчай акадэміі. 

Украінскі вышэйшы педагагічны інстытут 
імя М. Драгаманава рыхтаваў настаўнікаў для 
пачатковых і сярэдніх школ, быў заснаваны ў 
1923 г. у Празе. Інстытут складаўся з трох фа-
культэтаў: літаратурна-гістарычнага, матэма-
тычна-прыродазнаўчага і музычна-педагагічна-
га [10, с. 30]. Пры Украінскім педагагічным ін- 
стытуце імя М. Драгаманава была арганізавана 
кафедра беларусазнаўства. Праіснавала навучаль-
ная ўстанова да 1933 г. 

Сярод студэнтаў Украінскага педагагічнага 
інстытута імя М. Драгаманава таксама былі бе-
ларусы. Інстытут выпусціў больш за два дзесят-
кі настаўнікаў-беларусаў.  

Прыкладам біяграфіі беларускай студэнткі 
дадзенага інстытута можа быць лёс Людмілы 
Іванаўны Краскоўскай. Даследчыца беларуска-
га паходжання – вядомы ў Чэхіі і Славакіі гіс-
торык і археолаг, яна стала першай жанчынай, 
якая атрымала навуковую ступень кандыдата 
гістарычных навук у Чэхаславакіі [11, с. 63]. 
Л. І. Краскоўская, як і шматлікія іншыя бела-
рускія і ўкраінскія студэнты, атрымлівала адна-
часова адукацыю ў Карлавым універсітэце і 
займалася ва Украінскім педагаічным інстыту-
це імя М. Драгаманава. 

Вышэйшыя навучальныя ўстановы ўкраін- 
скай дыяспары давалі магчымасць набываць 
адукацыю эмігрантам-беларусам, іх выпуснікі 
папаўнялі шэрагі беларускай інтэлігенцыі на 
Захадзе.  Кансалідаванае і актыўнае ўкраінскае 
грамадства за мяжой аказвала дапамогу бела-
рускай эміграцыі, стымулявала адкрыццё ка-
федр беларусазнаўства і беларускіх гурткоў 
пры сваіх інстытутах і ўніверсітэтах.    

Заключэнне. Такім чынам, па прычыне ад-
сутнасці беларускіх навучальных устаноў у Чэ-
хаславакіі беларусы паступалі ва ўкраінскія 
акадэміі, інстытуты і ўніверсітэты, дзе для іх 
навучання не было ніякіх перашкод. Стварэнне 
беларускай арганізацыі і дзейнасць беларускага 
студэнцтва ў маладзёжных таварыствах і гурт-
ках сведчыць пра актыўнасць беларусаў ва 
ўкраінскіх навучальных установах. Адукацый-
ныя кантакты ў Чэхаславакіі з’яўляюцца яскра-
вым прыкладам узаемасувязей дыяспар у між-
ваенны перыяд, украінскае замежнае грамад- 
ства аказвала моцны ўплыў на жыццё і адапта-
цыю беларусаў на Захадзе. 

